
 

 

 

 

Зошто 8 Март? 

Наставен час за 2023 година 

 

Копија за наставници/чки 

Потребно време за да се извршат вежбите: 45-60 минути, но можат да се скратат и 

продолжат во контекст на потребите на часот. 

Наставни помагала: Табла, пенкало, А4 формат листови хартија, два фломастери за 

запишување на одговорите, доколку има компјутер и проектор може да се искористат за 

проекција на фотографиите и илустрациите. Доколку училиштето дозволува пристап на 

интернет, учениците треба да го користат во нивното пребарување за одговорите. 

Метод на работа: Квиз, презентација на примери, групна дискусија 

Материјалот го подготви: Јана Коцевска 

На следниот линк се наоѓа презентацијата за учениците https://bit.ly/3mEOVZ9  

Цели на часот:  

● Поттикнување дискусија за родова (не)еднаквост;  

● Градење на зајакната перцепција на родовите разлики и структурните (политички, 

економски, историски) причини за нееднаквост и запознавање со заборавените 

уметници, научнички и изумителки; 

● Презентација на историските точки на пресврт во борбата за женските права: 

правото на глас, еднакви можности за вработување и образование, уставно право 

за слободна одлука за раѓање и др.; 

● Привлекување внимание кон исклученоста на жените од историографијата и 

учебниците по историја; 

● Зајакнување на свеста дека родот е важен, но не и единствен фактор во 

формирањето на идентитетот (интерсекциски пристап) и зголемување на 

https://bit.ly/3mEOVZ9

сензитивноста кај учениците за тоа кои мерки можат да ја елиминираат 

нееднаквоста или барем да ја намалат родовата нееднаквост; 

● Промовирање на дискусија за двојните стандарди за жените и мажите и родовата 

нееднаквост во секојдневниот живот: родов јаз во платите, неплатен 

репродуктивен труд кај жените (неплатена домашна работа, давање на нега), 

родова поделба на трудот (небалансирана поделба помеѓу професионалци) и 

финансиите како и статусно омаловажување во професии каде доминираат жени 

(феминизација на трудот); 

● Препознавање на исклучувачки наративи во дебатата за родова еднаквост; 

● Запознавање со организирани иницијативи за борбата на жените за нивните права, 

особено историските и моменталното значење на Меѓународниот ден на жените; 

одбележан на 8 март, и полињата во кои родовата нееднаквост е сѐ уште или 

многу повеќе опресирачка; 

● Охрабрување на критичко мислење на ученичките/ците. 

 

Објаснување за наставници/чки: 

Часот е предвидено да се спроведе на Меѓународниот ден на жената 8 Март, но сепак, 

може да се примени во наставниот процес и во текот на остатокот од годината, бидејќи 

неговата цел е да промовира активна дискусија за родовата (не)еднаквост и историјата на 

борбите за правата на жените. И воведниот дел од материјалот и неговата имплементација 

се посветени на промовирање на активно учество на учениците.  

Дополнителните материјали кои се прикачени во копијата за наставници/чки се 

предвидени како помошен материјал кој тие би го користеле како референтна точка за 

појаснување на потенцијалните идеи кои би се презентирале на часот. Дополнително, 

може да се охрабрат ученичките/ците да истражуваат подетално за значењето на 8 Март 

или борбата за родова еднаквост во нивниот локален контекст и да направат своја 

презентација или пак да напишат кус есеј. 

Структура на часот: 

Воведен дел од часот 

Во кратко мотивациско обраќање, наставникот/чката ја презентира целта на часот: 

запознавање со полињата од животот каде жените се подредени или недоволно видливи. 

Потоа наставникот објаснува дека часот треба да биде во форма на квиз и дека точните 

одговори кои ќе ги изненадат учениците или ќе им го привлечат вниманието ќе остават 

простор за слободна дискусија. Наставникот/чката може да ја отвори дискусијата по секое 

прашање или на крајот од квизот, потпирајќи се на предложените знаци за дискусија 

напишани под секое прашање. 

Наставникот/чката дава краток вовед за тоа што ќе се дискутира на часот и зошто тоа се 

дискутира на овој празник. Дополнително, може да ги праша учениците/чките зошто е 

важен 8 Март и како ним им е познат.  

Главен дел од часот 

Учениците се поделени во три или четири групи – во зависност од нивниот број. Групите не 

треба да бидат поголеми од осум лица. На таблата може да се нацрта содржина за да се 

регистрираат бодовите. Одговорите на прашањата учениците ги пишуваат на хартија. Кога 

ќе завршат, ги читаат нивните одговори. Точниот одговор носи еден поен; ако едно 

прашање дозволува повеќе точни одговори, секое носи по еден поен. Времето за 

одговарање на секое поединечно прашање треба да биде ограничено на најмногу три 

минути, така што брзото барање одговори ќе поттикне групна дискусија. Доколку е 

потребно, наставникот/чката може да го скрати квизот или да го прилагоди на нивните 

потреби и наставната програма. Искуството на наставниците кои веќе го изведоа квизот во 

нивниот клас покажува дека целиот квиз може да се изведе на еден училишен час само 

доколку е јасно поставено натпреварувачки. Иако „собирањето поени“ не е целта на 

лекцијата, тоа служи како одлично охрабрување за оние што учествуваат. 

 

Крај на часот 

Наставникот/чката ги прашува учениците кои одговори биле најмногу изненадувачки и што 

научиле. На крајот, наставникот може да ги поттикне да формираат свој одговор на 

прашањето дали Меѓународниот ден на жената е сè уште важен денес - и зошто мислат 

дека е така. На крајот на часот споделете до учениците евалуациски листови, каде тие ќе 

можат да ги оценат наставните материјали, начинот на кој едукаторите го одржале часот и 

релевантноста на темата.   

 

~ ~ ~ 

 

------------------------------------------------------------------------------------------------------------------------------- 

1. Подреди и поврзи ги имињата на жените кои дале значаен ридонес во развојот 

медицината и/или фармацијата во Македонија и во светот, со датумите кои го 

означуваат периодот на нивното живеење. 

а. Елена Етингер Каваева                                ① 1905 - ? 

б. Розалинд Френклин                                    ② 400 г. пр. н. е.   

в. Мирјам Шенфелд Попадиќ                       ③ 1920 – 1958 

г. Агнодикa                                         ④ 1893 - 1983 

Објаснување:  

Агнодикa (Грција 400 години пр. н. е.) 

 

Признаена како една од првите жени гинеколози, Агнодика се вели дека храбро во тајност 

се занимавала со медицина во Грција кога жените се соочувале со смртна казна за тоа. На 

крајот кога се дознало за нејзината пракса, таа била оправдана и ѝ било дозволено да 

продолжи откако пациентите ја одбраниле. И покрај извонредниот медицински напредок 

низ историјата, повеќе од 800 жени сè уште умираат секој ден од причини што може да се 

спречат поврзани со бременоста и породувањето. 99% од овие жени се во земјите во 

развој. 

 

mailto:tiiiitinc@gmail.com
http://www.tiiiitinc.com/
http://www.facebook.com/Tiiiit.inc


 
 
 
 

--------------------------------------------------------------- 
Тиииит! Инк. - Скопје 
ул. Козле 49б, 1000 Скопје 
tiiiitinc@gmail.com | www.tiiiitinc.com | www.facebook.com/Tiiiit.inc  

Розалинд Френклин (Англија 1920 – 1958) 

 

Во 1951 година, британската хемичарка Розалинд Френклин го отворила патот за 

откривање на структурата со двојна спирала на ДНК преку револуционерна употреба на 

дифракција на Х-зраци. Френклин го снимила критичниот фото-доказ преку 100-часовна 

експозиција на екстремно фини Х-зраци од машина што таа ја рафинирала. Жените денес 

сочинуваат само околу 30% од истражувачите во природните науки, инженерството и 

технологијата, медицинските и здравствените науки, земјоделските науки, општествените 

и хуманистичките науки.   

Д-р Елена Етингер Каваева (Охрид 1893 – 1983) 

Родена е во градот Ченстохова, денешна Полска, на 16 март 1893 година. Учела во Берн, а 

од 1910 година во Берлин, кадешто запишала студии по медицина. Кон крајот на 1913 

докторирала. Почетокот на Првата светска војна ја затекнала во Берлин, од каде на 15 

јануари 1915 година заминала за Русија. Откако две недели барала работа, живеејќи само 

на топла вода и сув леб, нашла работа како лекар во 169-та Воена болница. Таму го 

запознала Владимир Каваев од Охрид, кој подоцна ѝ станал сопруг. Учествувала во 

уличните демонстрации во Петроград кога избувнала октомвриската револуција и до 1920 

година била во Русија, работејќи на страната на револуционерната власт. Била активен 

учесник во Октомвриската револуција во Русија, личен пријател на Ленин, уште од годините 

кога тој живеел во Швајцарија. 

По враќањето во родното место на Владимир во Струга во 1923 година, заедно со Елена се 

зафатиле да ја искоренат маларијата која сеела смрт во градот и селата крај Струшкото 

блато. Да не била екстремната педантност на д-р Каваева, немало да биде победена 

маларијата во Охрид, Струга и пошироко. Како градоначалник на Струга, доктор Каваев 

донел и багер за да се ископа коритото на Црн Дрим и за да се повлече водата од 

мочуриштето кое било легло на комарци кои ја ширеле маларијата. Тогаш Владимир и 

Елена ја отвориле првата амбуланта во Струга. 

Како Еврејка, за време на бугарската окупација во 1941 година, заедно со нејзината ќерка 

Рејна, била на списокот за депортација во логорот Треблинка, каде што биле испратени 

7144  Евреи од Македонија. Тогаш видни охридски семејства презеле акција да ја спасат 

познатата лекарка и нејзината ќерка. Така биле спасени Елена и Рејна кои продолжиле да 

живеат во Охрид. 

Лекарската двојка Каваеви - Владимир како хирург, а Елена како педијатар биле 

единствените лекари од Македонија кои имале дозвола да лекуваат во Албанија. Во 1927 

година, Каваеви се преселиле во Охрид. Прераната смрт на Владимир ја натерала Елена со 

невидена страст да ѝ се посвети на професијата. Нејзина најголема љубов биле децата. Таа 

е основоположник на педијатријата во Охрид, а во 1947 година станала шеф на првиот 

детски диспанзер во Охрид. Се пензионирала во 1966 година.  

Д-р Елена се вбројува меѓу основоположниците на современото здравство во Охридскиот 

крај, во нашата земја, а и на пошироките балкански простори. Ќе остане запаметена како 

исклучителна жена хуманист. Ќе ја паметат и по строгоста и советите што им ги делела на 

жените да раѓаат онолку деца колку што можат да одгледуваат, не повеќе. 

Мирјам Шенфелд Попадиќ  (1905 - ?) 

Родена на 12 мај 1905 година во с. Игал (Унгарија). Дипломирала на Медицинскиот 

факултет во Загреб во 1930 година. Од 1936 година е специјалист педијатар. Во Штип работи 

во детскиот диспанзер во периодот од 1933 до 1936 година. За време на бугарската 

окупација на Битола работела во Обласната хигиенска лабораторија и Советувалиштето за 

мајки со деца, кое функционирало до крајот на 1941 година, а од 5 мај 1942 година таа е 

назначена за лекар на Сиропиталиштето во Битола. Таа била активен член на Управниот 

одбор на Женската потрошувачка задруга, формирана во МК на КПЈ во Битола, во текот на 

1940 година. Во оваа задруга бил организиран илегален курс за болничарки во 

партизанските одреди, со кој раководела д-р Мирјам Попадиќ. Покрај тоа, таа работела и 

во Здравствениот одбор формиран во 1941 година, со задача да прибира санитетски 

материјал и лекови за НОВ и ПОМ и да обезбедува илегално лекување на заболените и 

ранетите партизани. Од 3 мај 1944 до 30 декември 1945 година била воен лекар, 

помошник-началник на санитетот на Петтата армија. По војната извесно време останала во 

ЈНА. Демобилизирана е во чин санитетски мајор. Носител е на три воени одликувања од 

кои во август 1945 година Орден заслуги за народ. Д-р Мирјам Попадиќ е единствената 

жена-лекар учесник во НОБ од Македонија. 

Точки за разговор со ученичките/ците:  

Активното вклучување на жените во образованието придонело тие да се посветат во 

медицината, дали имаш идеја каков придонес имаат жените во развојот на медицината? 

Кое било влијанието на жените кои биле активни во здравството и медицината? Како 

нивното вклучување ги подобрило условите? Во изминатите години се соочивме со 

пандемија предизвикана од корона вирусот. Кои беа предизвиците со коишто се соочија 

жените во овие кризни периоди?                   

Извори:  

• https://interactive.unwomen.org/multimedia/timeline/womensfootprintinhistory/en/index.

html#front1 

• Охридпрес. февруари 2023. Охрид се сеќава: На денешен ден во 1983 година почина д-

р Елена Етингер-Каваева https://ohridpress.com.mk/?p=167755  

• Извадок од доц. д-р Верица Јосимовска и доц. д-р Стојко Стојков. 2010. Организирање 

на илегалната санитетска служба на територијата на Македонија во време на НОБ. 

Institute of History and Archaeology FON, Goce Delcev University 

2. Која антифашистка и борка во Народно ослободителната борба во Македонија, 

прогласена на народна херојка е позната по прекарот ,,Фљака“? 

 

1. Ибе Паликуќа 

2. Естреја Овадија   

3. Мара Нацева 

4. Елпида Караманди 

Објаснување: 

  

Ибе Шереф Паликуќа е родена во 1927 година во Дебар, град познат како економски 

напреден каде живееле Македонци и Албанци кои главно се занимавале со занаетчиство. 

Во 20 век започнал падот на Дебар како урбана средина и се зголемиле различните 

поделби помеѓу населението, особено етничките, националните и класните поделби. Овој 

град ја дочекал Втората светска војна под окупација на Италија.  

Татко ѝ на Паликуќа бил оџа, а останатите членови од семејството се занимавале со 

занаетчиство, како нејзиниот брат Ештреф. Семејството Шереф, по започнувањето на 

војната, било антифашистички настроено, а Ештреф прв се приклучил кон партизанскиот 

отпор. На почетокот на војната Ибе имала 14 години, а меѓу дебарчаните вклучени во 

отпорот веќе била позната по нејзиниот прекар „Фљака“, што на албански значи пламен. 

Според усните сведоштва за Ибе Паликуќа, само што зачекорила во младинските години, 

започнала да се противи на традиционалните норми, особено на оние што се однесувале 

на албанската жена муслиманка во тој период – подготвувањето за брак и носењето 

фереџе. Иако имала скромно образование, ги сакала книгите и ги имала прочитано руските 

класици како Толстој, Дима и Горки. Од брат ѝ Ештреф земала и читала комунистички книги, 

левичарски весници и партиска литература. 

Во воените услови таа ја препознала својата мисија во вклучувањето кон локалните 

ограноци на Комунистичката партија, а понатаму и во приклучувањето кон партизанската 

војска. Во 1942 година се приклучила на СКОЈ, а во 1943 година станала членка на КПЈ. Како 

многу други младинци кои биле дел од народноослободителното движење, Ибе Паликуќа 

најпрво била активна во курирската служба и пренесувањето илегалци. Соборците често ја 

посочувале по способноста за камуфлажа додека се движела низ околните села. По 

капитулацијата на Италија во 1943 година, Ибе Паликуќа станала членка на локалната 

управа на КПЈ на Дебар. Во овој период, таа организирала политички активности за 

ангажирање на женската младина во локалното организирање. Во 1944 година, кога имала 

17 години, Ибе Паликуќа се вклучила во партизанските чети. На 6 август 1944 година, 

станала заменик-комесар на чета во Четвртата албанска бригада на 

Народноослободителната војска. Оваа бригада учествувала во борбите за ослободување 

на територијата од воените групи на балистите – припадници на албанската 

антикомунистичка организација која соработувала со фашистичките сојузници со цел 

обединување на Албанија според тогашните големонационални идеи. 

Во една борба со овие воени групи, над калето на соседниот град Кичево, на 20 септември 

1944 година Ибе Паликуќа била ранета и по два дена им подлегнала на повредите. За 

жителите на Дебар и Кичево, Ибе Паликуќа станала локална легенда и симбол на етничкиот 

соживот помеѓу македонското и албанското население. На 8 октомври 1953 година била 

прогласена за Народен херој на Југославија. Во локалните и националните историски 

наративи, нејзиниот лик и дело често се наоѓале во прозата и во поезијата за деца и млади. 

Во центарот на Дебар денес се наоѓа нејзина спомен-биста на албански јазик, а на калето 

над градот Кичево, на местото на борбата каде што Ибе Паликуќа била ранета, се наоѓа 

спомен-биста и спомен-плоча на македонски јазик, со историски податоци. Локалните 

здруженија што ги негуваат сеќавањата за антифашистичката борба, секоја година ја 

одбележуваат смртта на Ибе Паликуќа пред нејзината биста. Во повеќе градови низ 

Македонија (Тетово, Дебар, Кичево, Скопје) има улица именувана по Ибе Паликуќа. По неа 

е именувано и едно основно училиште во село Бојане, како и еден од најстарите албански 

ансамбли во Македонија за народни танци и песни во Скопје. 

За жителите на Дебар и Кичево, Ибе Паликуќа станала локална легенда и симбол на 

етничкиот соживот помеѓу македонското и албанското население. 

Точки за разговор со ученичките/ците: Која била активната улога на девојките и жените во 

Народноослободителната борба? (Тие биле курирки, пренесувале писма, пораки и оружје, 

потоа изработувале топла облека за војниците, а дел од нив работеле во санитетска служба 

лекувајќи ги повредените) 

Во овој пример заклучуваме дека етничките разлики не се пречка за здружениот отпор кон 

непријателските сили. Кои биле идеалите и вредностите коишто ги споделувале 

припадничките и припадниците на антифашистичкото движење? (слободен живот и израз 

на своите идентитети, здружено дејствување за заедничките општи интереси и добра, 

право на образование и здравство достапно за сите, и најважно еднаквост помеѓу мажите 

и жените, луѓето од село и од град, писмените и необразованите) 

Извор, користена литература: 

Преземено од: Хаџиевска, Ивана. 2021. Нашиот пат: 25 женски приказни од историјата. Тиииит! Инк. 

Стр. 64-67.  

3. Наброј неколку уреднички на МАКЕДОНКА - првото списание посветено на 

проблемите на жените во Македонија и нивна еманципација, орган на 

Антифашистичкиот фронт на жените на Македонија. 

Веселинка Малинска, Вера Николова, Благојка Демниева Кузмановска, Лилјана Манева 

Савелиќ 

Објаснување:  

 

МАКЕДОНКА е првото списание уредувано и пишувано од страна на жени, и тоа на 

македонски јазик и кирилично писмо. Иницијативата за издавање на ова списание, била 

покрената во октомври 1944 година, од страна на активистките на АФЖ од Македонија 

(Антифашистичкиот фронт на жените) и Веселинка Малинска, како прва главна уредничка, 

а првиот број излегол во ноември 1944 година. Малинска е во уредничкото столче сѐ до 

крајот на 1947 година, а во меѓувреме е активно вклучена во општествено-политичката 

сфера заземајќи клучни позиции во рамките на комунистичката партија. За време на 

војната била блиска соработничка на ТИТО, била делегатка на АСНОМ и членка на советите 

на високите државни органи. По ослободувањето станала секретарка на Главниот одбор на 

АФЖ за Македонија и била на раководни функции од сферата на медиумите и културата. 

Од 1952 до 1961 година таа била поставена за директорка на Радио Скопје, потоа била 

претседателка на Здружението на новинари на Македонија и членка на Универзитетскиот 

совет при УКИМ. Ова списание излегувало во печат сѐ до 1952 година. Наизменично во 

текот на овие 9 години како се печатела МАКЕДОНКА – орган на АФЖ на Македонија, се 

менувале уште две уреднички и тоа Вера Николова која работи како уредничка во 

периодот од 1947 година, сѐ до 1950 година, кога ѝ се придружува Благојка Демниева која 

понатаму продолжува на уредничкото столче на ова списание во текот на целата 1951 

година. Вера Николова била комунистичка активистка, дел од партизанското движење и 

активна членка на АФЖ. Таа била синоним за поимот „општествен работник“ кој се 

користел во социјализмот за културни и образовни работници кои активно се вклучувале 

во јавната сфера на културата. Благојка Демниева активна во СКОЈ (Сојуз на комунистичката 

младина на Југославија) и НОБ, била просветна работничка. Заради нејзината вклученост 

во комунистичката партија била затвореничка во Бугарија во женскиот логор. Нејзините 

сеќавања од военото искуство се објавени во 1981 година. Таа била директорка на Вишата 

школа за социјални работници во Скопје и меѓу првите членки на Главниот одбор на АФЖ 

на Македонија. По 14-месечна пауза во декември 1952 година е издаден последниот 83ти 

број на МАКЕДОНКА, во кој како уредничка се јавува Лилјана Манева Савелиќ. За жал тоа 

е последниот број на списанието кое излегувало под ова име. По 1953 година, списанието 

е преименувано во „Просветена жена“, и негова уредничка продолжува да биде Лилјана 

Манева. Таа била активно вклучена во СКОЈ и КПЈ, и заради нејзиниот политички ангажман, 

била интернирана во Бугарија. По ослободувањето била поставена на значајни политички 

функции како заменик-министер за земјоделство, секретар на Советот за народно здравје, 

член на Централниот Комитет и др.  Манева е назначена за прва директорка на Македонска 

телевизија во 1962 година. 

Недостигот на фотографија за уредничката Благојка Демниева укажува на предизвикот со 

кој истражувач(к)ите се соочуваат при обидите да откријат информации и биографски 

податоци за жените вклучени во општествено-политичкиот живот во Македонија, иако 

иронично – поголем дел од нивниот професионален живот, тие самите биле дел од 

медиумите, политичката, културната сцена, т.е. дел од јавноста. Истражувачката и 

историчарка Ивана Хаџиевска ќе потенцира: „Во оваа насока е токму заборавот кон 

авторите и авторките од социјалистичкиот период воопшто и заборавот кон жените од 

македонската модерна историја конкретно, токму заради предзнакот на социјализмот и 

главно табуизираните или методолошки неоформени наративи за овој дел од историјата 

од националното минато. 
 

Точки за разговор со ученичките/ците: Која била причината за распуштање/затворање на 

АФЖ? Дали знаеш примери за женски/феминистички списанија денес? Која била улогата 

на овие списанија тогаш, а која е улогата на списанијата денес?(да се опише контекстот на 

пристапот до информации) 

 

Извор: Хаџиевска, Ивана и Коцевска, Јана. 2022. Архиви на невидливите: Македонка - Орган на АФЖ 

(1944-1952), Историски искуства и културна меморија  https://nevidliviarhivi.mk/wp-

content/uploads/2022/11/Arhivi-na-nevidlivite-II-del-ZA-WEB-1.pdf  

4. Првата жена фармацевтка во Македонија која самостојно отворила своја аптека 

била Рајна Алексова. Во кој град се наоѓала оваа аптека и која година Рајна 

Алексова започнала со својата пракса?  

 

1. Скопје 1899 г. 

2. Охрид 1923 г. 

3. Прилеп 1939 г. 

4. Битола 1909 г. 

 

 

Објаснување: 

Рајна Алексова е родена на 5 јануари 1883 година во Битола, Отоманска империја (сега 

Северна Македонија). Таа е првата жена фармацевт во Македонија и на Балканот. 

Дипломирала во 1906 година на Универзитетот во Лозана во Швајцарија и планирала да 

основа сопствена аптека, но се соочила со турските закони кои не дозволувале „жените да 

ја вршат професијата фармацевт“. Додека се борела да ја добие дозволата (пишувајќи 

писма до институциите во Цариград (Истанбул), објаснувајќи ја потребата од фармацевти 

меѓу локалните заедници), работела во болниците во Бугарија и Турција и како наставничка 

по хемија во Бугарија. Во 1909 година, откако конечно добила дозвола за работа како 

фармацевт, почнала да работи во аптеката на нејзиниот брат во Битола. Подоцна ја купила 

аптеката, поради што станала една од ретките жени претприемачи во периодот на 

Кралството Југославија. Таа ја претставува издржливоста и решителноста што жените во 

многу професии мораа да ги поседуваат за да успеат и да бидат исполнети како 

професионалци. Современите локални весници често ја претставуваа како хуманитарна и 

успешна фармацевтка. Нејзиниот живот завршил на 23 февруари 1959 година (75 години) 

во Битола, по извршеното брутално убиство врз неа од страна на нејзин потстанар. 

Точки за разговор со ученичките/ците: Кои професии се сметаат за типично машки, а кои за 

типично женски професии во денешното општество? Дали можете да замислите каков бил 

контекстот по ова прашање во минатото дали пред 100 години, или пак многу одамна? Кои 

се стереотипите поврзани со професиите во зависност од тоа дали станува збор за мажи 

или за жени? 

Извор: https://tiiiitinc.com/femoar/prikaz/86/na-deneshen-den-e-rodena-rajna-aleksova  

5. Кои се имињата на жените на фотографијата? 

 

 

 

1. Анастасија Узунова и Поликсена Пармакова 

2. Ушлиновска Ставрева Донка и Ушлиновска Илиева Сребра 

3. Румена Ѓорѓиева Павлева (Румена Војвода) и Сирма Стрезова Крстева (Сирма 

Војвода) 

 

Објаснување:  

УШЛИНОВСКА ИЛИЕВА ДОМАЗЕТОВСКА, Сребра. (1886, Лера – 1942, Варна) Комитка. Како 

млада сопруга на Апостол Ушлиновски во с. Лера, била напаствувана од страна на 

локалниот бег Реџеп Реџо Суљо(в). Бидејќи однесувањето на бегот ги засегало сите жени 

во селото, а меѓу нив и нејзината јатрва Донка Ставрева Ушлиновска, двете жени го 

организирале убиството на бегот. По убиството тие пребегнале во блиската планина, каде 

што биле пресретнати од четата на ресенскиот војвода Славејко Арсов, кој им дал 

униформи. Со нив се одметнал и сопругот на Сребра – Апостол Ушлиновски бидејќи бил 

поврзан со активностите на МРО. По Илинденското востание станале дел од четата на Ѓорги 

Сугарев. 

УШЛИНОВСКА СТАВРЕВА, Донка. (1880/5, Смилево – 1937, Варна). Комитка од село Лера, 

Битолско. Додека мажот ѝ бил на печалба, Донка ја вознемирувал и ја следел еден Турчин, 

кого таа го убила и го закопала со помош на нејзината јатрва, Сребра Апостолова.  По 

убиството, двете жени пребегнале во блиската планина, каде што биле пресретнати од 

четата на ресенскиот војвода Славејко Арсов, кој им дал униформи. Станала позната како 

„Донка комитката“, а во изворите е нарекувана „еднаква со мажите“. Била и доброволна 

учесничка во Првата балканска војна. Животниот и борбениот пат многу ја зближиле со 

нејзината јатрва Србра Илиева Ушлиновска и во изворите често се опишувани како тандем.  

Точки за разговор со ученичките/ците:  

Кои биле формите на отпор што ги организирале жените низ историјата? Немајќи секогаш 

пристап до оружје и глас во заедницата, жените дејствувале на алтернативни начини. Дали 

можеби знаете примери за ова? Во историјата постојат примери за здружување на жените 

во групи кои така здружено барале подобрување на состојбите на работното место, во 

домовите, право на глас, на образование на достоинствена работа… 

Извор: Преземено од Хаџиевска, Ивана и Коцевска, Јана. 2021. Архиви на невидливите: Жените во 

печатот од Вардарска Македонија помеѓу двете светски војни. ЦИНИК - Скопје  

https://nevidliviarhivi.mk/wp-content/uploads/2022/01/Arhivi-na-nevidlivite-MK-ZA-WEB.pdf  

6. Како се викала ќерката на преродбеникот Димитар Миладинов кој со својот брат 

Константин се едни од главните претставници на македонската преродба во 

средината на XIX век? 

 

 

 

1. Царевна Алексиева (1856 - 1934) 

2. Захарија Шумљанска (1864 - 1937) 

3. Славка Динкова (1848 - 1869) 

4. Евтимица Јанчева (1875 - ?) 

Објаснување:  

Царевна Алексиева Миладинова (1856, Струга – 1934, Софија)  

Просветна работничка и интелектуалка. Претставничка на просветното дело и на 

книжевното творештво во Македонија. Особено заслужна за образованието на 

девојчињата. Ќерка на Димитар и Митра Миладинови. Основачка е на женската гимназија 

во Солун „Благовештание“. Директорка и основачка на женско училиште во Прилеп. 

Трагично загинала на 18 декември во Софија во 1934 година, како резултат на трамвајска 

несреќа. 

 

Захарија Василева Шумљанска (1864 - 1937) 

(1864, Могила – 1937, Софија). Просветна работничка и хуманитарка. Предводничка на 

социјални политики и хуманитарни акции за згрижување на напуштени и сиромашни деца. 

Работела на собирање хуманитарни донации од политички, дипломатски и црковни лица. 

Како резултат на нејзината активност, во Битола било изградено сиропиталиштето „Утеха“, 

а во Софија домот за деца „Битола“. Била сопруга на полскиот политички емигрант Јулијан 

Шумљански – по професија биолог. Нејзината комуникација со бројни претставници од 

јавната и политичка сфера, како и политичката и општествена дејност на нејзиниот сопруг 

побудиле сомнежи кај властите, што довело до нејзино затворање во Северна Африка. Во 

Битола останала локално запаметена како „големата битолска мајка“. Во нејзиното родно 

место – Могила подигнат е споменик во нејзина чест. 

 

Славка Динкова (1848, Солун – 1869, Солун) 

Просветна работничка, интелектуалка и феминистка. Како ученичка покажувала голема 

љубов кон науката за јазикот и просветната дејност. Била менторирана од преродбеникот 

Димитар Миладинов. Авторка на статијата „За в’спитанието на девоиките“ (“Македонија”, 

II, 14, 2.III.1868). Отворила женско училиште во Солун (околу 1866 година). Училиштето 

функционирало во една соба од семејната куќа, а девојчињата биле образовани бесплатно. 

Градските елити од Битола, Велес и Прилеп, како и шивачкиот еснаф од Солун ја поддржале 

и ја спонзорирале нејзината работа. Училиштето го поддржал и револуционерот Христо 

Узунов. Јавно ги изразувала своите ставови за потребата од еднакви образовни и 

општествени можности за мажите и жените, како предуслов за општествена среќа и 

цивилизациски развој на народите. Поради тие ставови, некои истражувачи ја сметаат за 

прва феминистка во македонската историја. Во локалниот печат објавувала статии и 

преводи на дидактички и романовидни материјали поврзани со образовниот развој на 

девојчињата и се противела на ограничените можности за женско образование. Една од 

најзначајните претставнички на македонското женско книжевно творештво во 19 век. 

Починала на 20-годишна возраст. 

Евтимица Јанчева (1875 - ?) 

Просветна работничка и претставничка на македонското книжевно творештво од крајот на 

19 век која живеела во Воден. Се смета за авторка на првата полемичка статија (напишана 

од жена), во која се побунила за јавното дискредитирање на жените кои работеле во 

просветата. Имено, станува збор за натпис на извесен Н.П.Димитров, кој во новинарскиот 

текст насловен „Еден збор за нашите учителки“, ги критикувал просветните работнички 

дека не ја чувствувале болката на народот, не се посветувале на својата мисија на 

воспитување и ги обвинил за лекомисленост. Евтимица Јанчева остро се спротиставува на 

ваквиот став на Димитров, со што пишува реакција на овој негов новинарски текст. Тоа е 

првиот пример на запишана феминистичка мисла која претставувала критика на 

создадените родови стереотипи.  

Точки за разговор со ученичките/ците:  

Дали можеби сте слушнале за женската гимназија во Скопје? Доколку да, раскажете што 

знаете за оваа гимназија и каде се наоѓала. Жените во Македонија по стапувањето во брак 

го менувале своето презиме. Таа практика е присутна и денес. Дали можеби знаете 

примери каде се менувало и името на жените во секојдневниот говор? (овде се мисли на 

пример доколку името на сопругот е Киро, Лазо или Јован, жените ги именувале како нивна 

сопственост според нивните имиња Кировица за жената на Киро, Лазовица за жената на 

Лазо и Јоанчејца за жената на Јован) 

Извор: Преземено од Хаџиевска, Ивана и Коцевска, Јана. 2021. Архиви на невидливите: Жените во 

печатот од Вардарска Македонија помеѓу двете светски војни. ЦИНИК - Скопје  

https://nevidliviarhivi.mk/wp-content/uploads/2022/01/Arhivi-na-nevidlivite-MK-ZA-WEB.pdf  

Заклучок: 

Натавникот/чката ги прашува ученичките/ците да споделат импресии од досега спомнатото 

и што мислат за информациите кои ги добиле од квизот. Овој материјал може да се 

искористи во повеќе класови, во текот на целата учебна година, не нужно за време на 

празникот 8 Март. 

Предлози за дополнителни извори за продлабочувањето на знаењето за учеството на 

жените во јавниот општествено политички живот и нивното влијание: 

• https://wowplaces.fierce-women.net/mk/  

• https://meduza.mk/  

• http://ednakvi.mk/ 

• https://womenarchitects.mk/ 

• https://nevidliviarhivi.mk/ (достапност до списанието МАКЕДОНКА 

https://nevidliviarhivi.mk/magazines/) 

• https://vimeo.com/769468129 Патиштата на жестоките жени: Научнички (со 

превод на англиски јазик) 

Предлози за понатамошни активности: 

1. Појди до локалната библиотека и побарај книга во која би пишувало за која било 

од наведените жени во овие прашања. Дали успеа да најдеш? 

2. Обиди се да дознаеш кој/а е архитект на зградата на твоето училиште. Голем дел 

од школките згради биле проектирани од страна на жени архитектки. Обиди се ги 

дознаеш нивните имиња. 

